University for Business and Technology in Kosovo

UBT Knowledge Center
Theses and Dissertations

Student Work

Fall 10-2019

MEDIA NË KOSOVË NË KOHËN E INTERNETIT
Bleronë Hoxha
University for Business and Technology - UBT

Follow this and additional works at: https://knowledgecenter.ubt-uni.net/etd
Part of the Communication Commons

Recommended Citation
Hoxha, Bleronë, "MEDIA NË KOSOVË NË KOHËN E INTERNETIT" (2019). Theses and Dissertations. 129.
https://knowledgecenter.ubt-uni.net/etd/129

This Thesis is brought to you for free and open access by the Student Work at UBT Knowledge Center. It has been
accepted for inclusion in Theses and Dissertations by an authorized administrator of UBT Knowledge Center. For
more information, please contact knowledge.center@ubt-uni.net.

Kolegji UBT
Fakulteti për Media dhe Komunikim

MEDIA NË KOSOVË NË KOHËN E INTERNETIT
Shkalla Bachelor

Bleronë Hoxha

Tetor, 2019
Prishtinë

Kolegji UBT
Fakulteti për Media dhe Komunikim

Punim Diplome
Viti akademik 2016-2017

Bleronë Hoxha
MEDIA NË KOSOVË NË KOHËN E INTERNETIT
Mentori: PhD. Cand. Safet Zejnullahu

Tetor / 2019

Ky punim është përpiluar dhe dorëzuar në përmbushjen e kërkesave të pjesshme
për Shkallën Bachelor
I

II

ABSTRAKT
Zhvillimi i teknologjisë dhe i internetit kanë ndryshuar rrënjësisht formën e komunikimit dhe
informimit kudo në botë. Zhvillimi i tyre sot ka sjellë shumë përparësi në gazetari, duke
konsideruar kështu shpejtësinë e informimit, qasjen kurdo, kudo dhe në çfarëdo informacione.
Lajmi sot arrin te lexuesi në kohë reale. Pra, sot gazetaria online ka shumë karakteristika të reja në
sajë të këtij zhvillimi. Megjithatë, përveç ndikimit pozitiv, sigurisht se ky zhvillim i hovshëm ka
edhe anët negative që po ndikojnë dhe rrezikojnë zhvillimin e mirëfilltë të gazetarisë profesionale,
kjo sepse lufta e portaleve për klikime dhe shpejtësi të publikimit të lajmit po rrezikon
besueshmërinë e informacioneve dhe verifikimin e tyre.
Ky punim ka për qëllim të sjellë një analizë të kompletuar të mediave online në Kosovë. Këtu
përfshihen karakteristikat që ka sjellë interneti në zhvillimin e gazetarisë digjitale, përparësitë dhe
dukuritë negative. Analiza e këtij punimi do të përfshijë intensitetin e publikimit të lajmeve brenda
një dite të disa portaleve kosovare të cilat janë përdorur si përfaqësuese të mediave online në këtë
punim. Do të analizohen organizimi dhe përmbajtja e portaleve kosovare, transmetimet live,
marketingu, si zhvillohet sot gazetaria qytetare në kohën e internetit dhe teknologjisë, ndikimi dhe
përparësitë e rrjeteve sociale në zhvillimin e gazetarisë, madje do të jepen edhe shembuj se si
punën e gazetarit sot po e sfidon shumë komunikimi direkt në rrjetet sociale mes burimeve të
lajmeve dhe marrësve. Në mes tjerash, kjo analizë gjithashtu do të përfshijë gabimet gramatikore
dhe drejtshkrimore në portalet kosovare dhe mashtrimet e titujve, pra shkelja e etikës. Disa raste
të tilla do të ilustrohen edhe me shembuj konkret të nxjerra nga portalet kosovare.
Fjalët kyçe: interneti, media online, ndikimi, etika.

1 HYRJE
Një ndër të drejtat themelore të njeriut është informimi, andaj roli i mediave në shoqëri është tejet
i rëndësishëm dhe me ndikim. Sipas Këshillit të Mediave të Shkruara të Kosovës (KMShK),
organit vetërregullues të mediave kosovare, një ndër pikat e para të Kodit të Mediave të Shkruara
thotë: “Është detyrë e gazetarëve dhe e botuesve të respektojnë të drejtën e qytetarëve për
informim me kohë dhe në plotëni. Gazetarët dhe botuesit do të mbrojnë parimet e lirisë së
informimit, të drejtën në komentim të drejtë dhe në gazetari kritike.”

(shih:

http://www.presscouncil-ks.org/wp-content/uploads/2015/04/Press-Code-for-Kosovo_alb.pdf )
Viteve të fundit, zhvillimi i hovshëm i teknologjisë dhe i internetit ka bërë që sot të gjithë të jemi
të varur nga përdorimi i tyre. Mund të themi se sot, të gjitha grupmoshat, duke filluar që nga fëmijët
e deri tek ata më të shtyrë në moshë, janë përdorues të përditshëm të internetit. Sipas statistikave
të konfirmuara nga Autoriteti Rregullativ i Komunikimeve Elektronike dhe Postare (ARKEP), për
periudhën TM1 2019, numri total i përdoruesve të internetit në Kosovë ka arritur në 323,742
përdorues.

(shih: http://arkep-

rks.org/repository/docs/Pasqyra%20e%20tregut%20t%C3%AB%20KE%20_Indikator%C3%AB
t%20kryesor%20p%C3%ABr%20TM1%202019%20-%2003%2007%202019.pdf )
Interneti përdoret për qëllime të llojllojshme, e sigurisht se informimi dhe komunikimi janë ndër
më kryesoret. Pra, përmes kësaj platforme online, lexuesit mund të kenë qasje në të gjitha llojet e
informacioneve që atyre u interesojnë. E pikërisht kjo ka bërë që gazetaria online të jetë fokus
zhvillimi në pothuajse të gjitha vendet e botës, duke përfshirë edhe Kosovën.
Disa nga mediat tradicionale me kohë e kanë nuhatur rëndësinë e internetit dhe rrezikun potencial
që iu kanoset nga mosndjekja e këtij zhvillimi. Andaj, shumë nga mediat tradicionale i janë
përshtatur kohës dhe kanë gjetur formën e tyre të informimit përmes internetit, qoftë duke i
kombinuar platformat e ndryshme (p.sh. radiot apo televizionet krahas kanaleve në frekuencat e
tyre, kanë hapur edhe faqet e tyre përkatëse në internet), apo duke kaluar plotësisht në formën e
informimit vetëm përmes internetit, kështu nëpërmjet portaleve, ueb-faqeve apo edhe rrjeteve
sociale. Mirëpo, shumë të tjera janë rrezikuar të mbyllen apo edhe kanë ndërprerë aktivitetin e tyre
për shkak të internetit si sfidues kryesor i informimit.

Interneti jo vetëm që ka ndryshuar formën e komunikimit të informacioneve tek audienca, por ka
ndikuar edhe në llojin, stilin dhe mënyrën e informimit. Ndikimi i zhvillimit të teknologjisë
digjitale në gazetari vërehet në disa aspekte të ndryshme, që nga mënyra se si reporterët mbledhin
informacionet dhe si i prezantojnë ngjarjet e reja, e deri te ajo se si organizatat e lajmeve
strukturojnë punën e tyre dhe se si bëjnë biznes (Kaul, 2013:128). Pikërisht këtu është edhe
përqendrimi i këtij studimi që për qëllim ka të analizojë karakteristikat e gazetarisë së sotme online,
specifikisht numrin e lajmeve të publikuara brenda një dite, organizimin e ueb-faqes dhe ndarjen
në rubrika, rubrikat më të lexuara, transmetimet live, marketingun në portale, e me fokus te veçantë
shkeljen e etikës nga portalet kosovare. Me fjalë të tjera, të hedhë dritë mbi ndryshimin që ka sjellë
gazetaria online. Ky ndryshim, qё vjen si pasojё e ndikimit tё internetit, mund tё jetё pozitiv dhe
negativ, sepse adoptimi i teknologjisë online është gjithmonë kompleks dhe mund të jetë i
rrezikshëm, veçanërisht kur ky adoptim nuk përshtatet saktë me kushtet paraprake në aspektin
strukturor dhe atë kulturor (Welsch, 2002:20)

2 SHQYRTIMI I LITERATURËS

Interneti ndryshoi formën e informimit në tërë botën. Me zhvillimin e teknologjisë bota u zvogëlua
shumë virtualisht dhe interneti mundësoi që kurdo, kudo, ҁfarëdo dhe për këdo të gjesh
informacione me vetëm disa klikime. Megjithatë, kjo lehtësi e informimit sigurisht se ka edhe
koston e vet, nëse jo financiare, duke qenë se përveç anës pozitive, kjo ka edhe anët e veta negative,
e që në një mënyrë apo tjetrën përdoruesit e shpaguajnë.
Meqë informimi është ndër kërkesat kryesore të përdoruesve të internetit, atëherë gazetaria e
internetit mbanë primatin. Gazetaria e platformës online në Kosovë filloi qysh në kohën e luftës
në vitin 1999, e që vazhdoi e u zhvillua edhe më me hov të madh që nga viti 2005 e tutje (Ahmeti,
2018:27-28).
Gazetaria digjitale që në fillimet e saj ka rrezikuar dukshëm ekzistencën e gazetarisë së shtypur.
Në gjithë botën, numri i tirazhit të gazetave të shtypura ra dukshëm, ndërsa interesimi për
gazetarinë digjitale u rrit dhe po vazhdon të rritet dita-ditës. Po të njëjtin fat pësuan edhe gazetat
në Kosovë, të cilat tashmë e disa vite përballen me vështirësi mbijetese për shkak të zhvillimit të
internetit. Madje, disa prej tyre edhe ndërprenë krejtësisht botimin. Për dallim kur në vitin 2009
në treg ishin nëntë gazeta, në vitin 2018 në treg ishin vetëm pesë gazeta si: Epoka e re, Koha ditore,
Zëri, Bota sot dhe Kosova sot, me një tirazh të vogël botimi (20 000-25 000 kopje në ditë), e që
vazhdimisht përballen me vështirësi të mëdha financiare (Ahmeti, 2018:19-20). Megjithatë,
Zejnullahu (2019:341) insiston se ashtu siҁ nuk arriti televizioni ta zhdukë radion, e as radio
gazetёn, ashtu edhe interneti apo media e re do ta tjetërsojë punёn e mediave tradicionale, por nuk
do t’i shkatërrojë.

2.1 Etika dhe parimet e gazetarisë
Pavarësisht mediumit, gazetaria duhet gjithmonë të punojë konform rregullave dhe parimeve të
saj. Kodi Penal i Kosovës, i hyrë në fuqi në vitin 2013, rregullon deri diku mbarëvajtjen e
përdorimit të internetit, sepse siҁ e vlerëson Ahmeti (2018:35), ndonëse ky kod penal nuk e kufizon
punën e mediave digjitale, mangësi e kësaj rregullative është përdorimi i gjuhës së urrejtjes dhe
3

ofenduese nga komentues anonimë të këtyre mediave. Vetë publikimi i komenteve të paredaktuara
nga ana e mediave digjitale i jep hapësirë komentuesve të ndryshëm të përdorin gjuhë të urrejtjes
ndaj protagonistëve të lajmeve, ndaj individëve të ndryshëm pa mundësi vetëmbrojtjeje
(Zejnullahu, 2019:351).
Etika dhe besueshmëria në gazetari janë dy faktorë kyҁ që ҁdo gazetar profesional mundohet t’i
respektojë dhe të punojë sipas parimeve të shtruara. Mirëpo, jo gjithmonë gazetaria që zhvillohet
është gazetari e mirëfilltë, gazetari profesionale dhe e besueshme. Ky rrezik sidomos kanoset sot
në përdorimin e hovshëm të internetit. Ahmeti (2018:39) vlerëson se në besueshmërinë e gazetarisë
digjitale ndikojnë investitorët, sponsorët dhe pronari e redaktorët e portalit të caktuar. Njëkohësisht
edhe lufta për klikime bëri që mediat digjitale të shkelin parimin themelor të gazetarisë e që është
besueshmëria që sigurohet përmes citimit të burimeve (Zejnullahu, 2019:352). Mes tjerash, mediat
digjitale gjithashtu kanë tendencë orientimin e shoqërisë nga një temë apo produkt i caktuar në
interes të sponsorëve të tyre (Ahmeti, 2018:68). Kjo do të thotë se mediat online nganjëherë nuk
informojnë, por manipulojnë masën në drejtimin që ato synojnë.
Një tjetër fakt që ndikon në mungesën e besueshmërisë në media online dhe mosrespektimin e
etikës nga ana e tyre është se shumë portale nuk kanë pronësi apo pronar të deklaruar, nuk kanë
redaksi e as adresë të saktë (Ahmeti, 2018:36).

2.2 Lajmet e rreme
Lajmet e rreme janë një dukuri që gjithmonë ka ekzistuar në ҁdo shoqëri dhe në gazetari.
Megjithatë, kjo dukuri negative është bërë shumë më e dukshme në gazetarinë online, meqë
plasimi i informatave po bëhet në mënyrë anonime edhe nga gazetarët. Gallagher dhe Maghid
(2017:2) definojnë lajmin e rremë si ҁdo informacion i qëllimshëm që është jo i saktë apo
mashtrues. Zejnullahu (2019:275) i vë në krahasim lajmet e rreme me propagandat, duke i cilësuar
“me qëllime të njëjta, veҁse me një petk ndryshe...”.
Për t’i ikur kësaj dukurie, është shumë e rëndësishme që të gjitha lajmet, informacionet, postimet
e të tjerëve të verifikohen para se të plasohen. Zejnullahu (2019:267) thekson se gjithmonë duhet
verifikuar të gjitha lajmet e marra, qoftë nga postimet e ndryshme në rrjete sociale apo në blogje,

nga portalet e tjera, lajmet e dërguara nga qytetarët, videot apo fotografitë, madje edhe lajmet e
marra nga agjencitë e lajmeve. Zejnullahu (2019:352) tutje vlerëson se lajme “të rreme, lajme të
paqarta, lajme të pakompletuara, lajme triviale...” të publikuara nga mediat e internetit tregojnë
mungesë respekti ndaj audiencës.
Derisa mediat tradicionale, siҁ janë gazetat, mundohen që lajmet e plasuara të jenë të detajuara dhe
të verifikuara mirë, duket sikur portalet synojnë plasimin e shpejtë të lajmit, pa hyrë në detaje, pa
i verifikuar, pa deklarata të protagonistëve të lajmeve etj. (Ahmeti, 2018:41). Pikërisht këtu
qëndron dallimi thelbësor mes mediave tradicionale dhe atyre digjitale, e që si pasojë e kësaj, siҁ
edhe u përmend më lart, bie edhe besueshmëria në media online.

2.3 Stili i lajmeve
Gazetaria e shkruar dhe ajo online, përveҁ tendencës për informim, kanë pak të përbashkëta.
Dallimet mes tyre shprehen sidomos në stilin e të shkruarit të lajmit dhe informimit të publikut.
Në mediat digjitale dominon zhanri informativ, pra tekstet informuese të karakterizuara me lajme
të shkurtëra, të padetajuara, që me gjasë kjo është si pasojë e luftës për shpejtësi të informimit të
publikut (Ahmeti, 2018:42). Pra, në media online lajmet janë të shkurtëra, thelbësore, e madje
shpesh edhe të pashtjelluara nga perspektiva të ndryshme të akterëve të ndryshëm. Derisa në gazetë
gjen lajme të gjata, me plot citime e burime, të shtjelluara thellë, në mediat online lajmet i gjen
disa rreshta, 1-2 paragrafë e rrallë tre të tillë, ku jepet lajmi kryesor në kohë reale, i padetajuar dhe
i pashtjelluar më thellë. Informacionet shtesë shpesh vazhdojnë si shkrime te veҁanta brenda ditës,
me vetëm një rresht apo dy të sfondit të lajmit. Mirëpo, disa portale kanë të rregulluar metodën
lajme në vazhdim, ku lajmit paraprak i shtohen informacionet e reja si një nëntitull i ri.
Sa i përket anës teknike, Zejnullahu (2019:96) udhëzon gazetarët e rinj se si të shkruajnë lajmet në
mediat online. Së pari këshillon që gjerësia e tekstit të jetë 70 deri 90 karaktere. Margjinat anësore
të tekstit të jenë minimum sa hapësira që zënë dy shkronja të mëdha. Tutje ai udhëzon që gjatësia
e paragrafit të jetë 3 deri në 4 rreshta. Ai thekson se ka përjashtime në disa raste ku paragrafi mund
të jetë edhe 6-7 rreshta, por që duhet të ketë dinamizëm. Zejnullahu në fund shton se këto detaje i
japin përshtypjen lexuesit se ai tekst ia vlen të lexohet.

3 DEKLARIMI I PROBLEMIT
Nëse gazetaria online gjithmonë vendoset në krahasim me gazetarinë e shkruar apo tradicionale,
analiza e saj do të kufizohet në spektrin e anës krahasuese. Andaj, që të kuptohet më mirë puna e
gazetarisë digjitale, e cila po e pushton botën dhe po zhvillohet me një shpejtësi marramendëse,
duhet fokusuar më shumë në karakteristikat dhe kriteret e saja. Rëndësia e këtij studimi qëndron
pikërisht këtu sepse në mënyrë që mediat online në Kosovë të respektojnë etikën e punës, të bëjnë
një punë profesionale me përgjegjësi të plotë, është shumë e rëndësishme të studiohet fushëveprimi
i tyre, përparësitë dhe mangësitë. Kur të diagnostifikohen të gjitha këto, atëherë është më e lehtë
të përmirësohet kualiteti, të evitohen gabimet e tyre, të shfrytëzohen pikat e forta të kësaj platforme
dhe si rezultat të arrihet një gazetari e mirëfilltë dhe profesionale.
Analiza e këtij studimi do të përqendrohet në karakteristikat e gazetarisë online, në mënyrën e saj
të informimit, ndikimi i mediave sociale, zhvillimin e gazetarisë qytetare etj. Do të vihen në pah
veçoritë, qoftë pozitive dhe ato negative të gazetarisë që sot po zhvillohet në platformën online,
duke u fokusuar në portale dhe rrjete sociale. Analiza specifikisht përfshinë frekuencën e
postimeve të lajmeve, komentet e lexuesve, marketingun në portale, ndikimi i rrjeteve sociale,
transmetimet live në portale dhe me fokus të veçantë shkeljen e etikës nga portalet.

4 METODOLOGJIA
Duke qenë se qëllimi i këtij hulumtimi është të studiohen veçoritë që ka sjellë interneti sot në
zhvillimin e gazetarisë digjitale, karakteristikat e këtij spektri të këtij fushëpunimi, është zgjedhur
kryesisht metoda kualitative për mbledhjen dhe analizimin e të dhënave. Megjithatë, në përpjesë
më të vogël është përdorur edhe metoda kuantitative në mbledhjen e disa statistikave të të dhënave.
Pasi janë analizuar shumë portale kosovare, janë përzgjedhur disa nga ato si përfaqësuese të
mediave online në Kosovë për të nxjerrë disa statistika. Të tilla janë portalet: Sinjali, Klan Kosova,
RTV21, Epoka e re, Zëri dhe Bota sot. Megjithatë, në analizën e shembujve ku është bërë shkelja
e etikës nga ana e portaleve janë përfshirë edhe media tjera online, jashtë atyre të lartpërmendura.

4.1 Mbledhja e të dhënave dhe zgjedhja e portaleve përfaqësuese
Për analizë janë përzgjedhur portalet më aktive dhe më të lexuarat, si dhe kriter i zgjedhjes së tyre
ishte edhe regjistrimi i rregullt i biznesit. Për të prekur një spektër më të gjerë të llojllojshmërisë
dhe për t’u arritur një analizë më e plotë janë përzgjedhur portale të ndryshme në fushëveprim, pra
disa prej tyre janë në kuadër të televizioneve, disa në kuadër të gazetave të shkruara, e disa prej
tyre aktivitet primar dhe të vetëm e kanë si portale.

4.2 Analiza e të dhënave

Fillimisht janë mbledhur të dhënat në mënyrë manuale, në periudha të përcaktuara kohore. Të
dhënat më pas janë klasifikuar, kodifikuar dhe në fund janë analizuar veçmas të gjitha kodifikimet
e nxjerra. Nisur nga fakti që qëllimi i këtij studimi është nxjerrja e një analize kualitative, atëherë
hulumtimi është fokusuar në cilësi më tepër se në sasi.
Mes të tjerash, ky studim përfshin edhe analizën e përmbajtjes së gazetarisë online, qoftë në uebfaqe apo në rrjete sociale. Shembujt konkret të nxjerrë nga analiza përmbajtjesore kanë për qëllim
të faktojnë dhe ilustrojnë atë që është thënë me fjalë.

Sa i përket kodifikimit të të dhënave, përveç ndarjes së analizës kualitative dhe kuantitative, u bë
edhe ndarja e përmbajtjes, stilit, shkeljes së etikës së lajmeve etj.

5 PREZANTIMI DHE ANALIZA E REZULTATEVE
Në këtë seksion do të prezantohen rezultatet e nxjerra nga mbledhja e të dhënave dhe më pas do të
analizohen rezultatet aktuale të këtij studimi, duke i krahasuar apo mbështetur me analiza
ekzistuese të marra nga literatura e cituar.

5.1 Prezantimi i rezultateve
Gjatë analizës së portaleve: Sinjali, Klan Kosova, RTV21, Epoka e re, Zëri dhe Bota sot, janë
nxjerrë të dhënat se deri në sa arrin numri i postimeve në ditë, kur është interesimi i lexuesve më i
madh, cilat mosha janë më aktive në shfletimin e këtyre portaleve etj. Njëkohësisht janë analizuar
portalet në fjalë dhe portale tjera për të parë nëse ka gabime apo shkelje të etikës në shkrimet e
portaleve kosovare. Të dhënat e nxjerra do të prezantohen në seksionet e ndara në vazhdim.

5.1.1 Organizimi dhe përmbajtja e faqeve të portaleve

Portalet apo mediat online i kanë organizuar dhe ndarë ueb-faqet e tyre në disa rubrika të ndryshme
në bazë të lajmeve të nxjerra nga fusha të ndryshme. Faqja kryesore është ajo e ballinës ku shfaqen
lajmet e fundit nga të gjitha rubrikat, ku reklamat kryesore shfaqen në krye të ballinës. Zakonisht
në anën e djathë lartë ndodhet edhe vegëza ku mund të shihen rubrikat e ndryshme, mirëpo në disa
portale rubrikat shfaqen edhe në një vijë rendore në krye të ballinës. Poshtë ballinës shfaqet një
historik i shkurtër i portalit, si dhe adresa, numri kontaktues, email-i kontaktues për informata
shtesë si dhe email-i kontaktues për marketing.
Për sa i përket rubrikave, ato më kryesoret në portale janë: Politika, Showbizi, Sporti, Kultura,
Opinionet, Kronika, Ekonomia, Tech etj. Megjithatë, portalet sjellin variacion në klasifikimin dhe
ndarjen e rubrikave, përkatësisht organizimin e tyre. Në portalet përfaqësuese të këtij hulumtimi
shihet një llojllojshmëri e rubrikave.

“RTV21” në ueb-faqen e saj ka nëntë rubrika kryesore si dhe 17 rubrika të tjera të
klasifikuara si nënlloje të rubrikave kryesore. P.sh. rubrika “Sport” ndahet në disa
lloje të sportit si p.sh. futboll, basketboll etj., ndërsa rubrika “Të Tjera” ofron
klasifikime si nga muzika, teatri, kultura, shoubizi etj.



Portali “Bota sot” ndahet në 18 rubrika kryesore dhe 74 rubrika të tjera të
klasifikuara si nënlloje të rubrikave kryesore. P.sh. rubrika “Lajme” ndahet në:
“Aktuale”, “Politika”, “Ekonomi”, “Dokumentare”, “Speciale”, “Sociale”,
“Turizëm”, “Historia”, “Biznes”, “Financa” dhe “Ndryshe”.



Gazeta online “Zëri” ofron gjithsej 17 rubrika, ku rubrika e 17-të i kushtohet
zgjedhjeve 2019, që domethënë se është e përkohshme.



“Klan Kosova” ofron nëntë rubrika në ueb-faqen e saj, ku vetëm rubrika e parë
“Lajme” ofron lajme të ndryshme, të gjitha rubrikat e tjera u kushtohen emisioneve
të televizionit.



“Epoka e re” ofron 13 rubrika të ndryshme.



Ndërsa gazeta online “Sinjali” ofron tetë rubrika kryesore me nënndarje në 31
rubrika të tjera.

Pavarësisht opsioneve të ndryshme dhe të shumta të rubrikave që portalet ofrojnë, rubrikat që kanë
vëmendjen më të madhe të lexuesve janë: Lajmet (nga politika), Sporti dhe Showbizi.

5.1.2 Intensiteti i postimit të lajmeve

Portalet janë shumë aktive në postimin e lajmeve dhe freskimin e tyre. Duke qenë se faqja e tyre
është e ndarë në disa rubrika, ku në secilën rubrikë postohen lajmet e fushës përkatëse, në ballinë
shfaqen gjithmonë lajmet më të fundit nga të gjitha rubrikat.
Mesatarja e numrit të lajmeve të publikuara brenda një ditë, përkatësisht orarit nga 7:00 e mëngjesit
deri në orën 01:00 pas mesnate, deri edhe kur zakonisht zgjatë ndërrimi i portaleve, ndryshon nga
portali në portal. Në grafikun e mëposhtëm, përkatësisht figura 1, shihet se portali “Bota sot”
udhëheq me mesataren më të lartë, deri në 900 lajme në ditë, ndërsa aktiviteti i gazetës online

“Sinjali” mesataren brenda ditës e ka 50-60 lajme në ditë, andaj në mesin e portaleve përfaqësuese
në këtë hulumtim mbetet si portali me aktivitetin më të ulët.
Duke marrë parasysh se portalet janë aktive pothuajse 18 orë brenda ditës, mesatarja e
përgjithshme është diku 8 lajme në orë, përveç te portali “Bota sot” ku mesatarja del të jetë shumë
më e lartë, diku 50 lajme në orë.
Numri i lexuesve të mediave online ndryshon gjatë ditës për shkak të angazhimeve të tjera që
shumica e qytetarëve kanë. Megjithatë, interesim më i lartë vërehet në mëngjes para orarit të punës
07:00-09:00, në mesditë në kohën e pauzës 12:00-13:00 dhe në mbrëmje ku edhe numri i tyre rritet
dukshëm, përkatësisht prej orës 19:00-23:00 kur qytetarët janë të lirë dhe përcjellin ngjarjet dhe
lajmet e tërë ditës. Duke qenë se numri i lexuesve është më i lartë në mbrëmje, atëherë edhe numri
i lajmeve të publikuara rritet brenda asaj periudhe kohore.

Mesatarja e numrit të lajmeve brenda ditës në portalet përfaqësuese

Zëri

Sinjali

Epoka e re

Klan Kosova

RTV21

Bota sot

Figura 1. Mesatarja e numrit të lajmeve të publikuara gjatë ditës në portalet
përfaqësuese

5.1.3 Marketingu

Me zhvillimin e internetit, marketingu është përqendruar shumë në media online. Kodi i Mediave
të Shkruara të Kosovës në pikën e dhjetë të tij thekson se: “Reklamimi komercial e politik, si dhe
materiali sponsorues përfshirë këtu edhe artikuj apo shtojca, duhet të jetë qartë i dallueshëm nga
përmbajtja editoriale dhe të identifikohet qartë se çfarë është”. (shih: http://www.presscouncilks.org/wp-content/uploads/2015/04/Press-Code-for-Kosovo_alb.pdf ).
Portalet i japin hapësirë marketingut dhe sigurisht se i kanë të ndara në kategori të ndryshme,
varësisht nga investimet e sponsorëve. Pjesa e lartë e ballinës është pjesa kryesore e marketingut,
e që njëkohësisht ka edhe çmimin më të lartë reklamues. Më pas ato ndahen në kategori të
ndryshme p.sh. në fillim të lajmeve, në mes apo në fund të lajmeve. Tashmë në telefonat e mençur
bëhet edhe reklamimi në fund të ekranit ku shfaqen sponsorët e ndryshëm dhe ofrohet mundësia
të klikosh mbi to dhe menjëherë të dërgojnë direkt te faqja e investitorit.

Figura 2. Reklama të vendosura në fillim të ballinës

Në figurën 2 shihen reklama të vendosura në krye të ballinës së portaleve “Sinjali” dhe “Epoka e
re”. Kjo pjesë ndryshe quhet edhe si “Website Banners” (shqip: banderolat e faqes së internetit).
(shih: https://sinjali.com/) dhe ( shih: https://www.epokaere.com/).

Disa portale publikojnë edhe lajme të ueb-faqeve tjera, të cilat sponsorizojnë portalet në fjalë.
Zakonisht këto lajme janë në gjuhë të huaj. Për shembull, portali “Epoka e re” ka një pjesë të
veçantë në ballinën e tij të ndarë për lajmet e sponsorizuara. Ndërsa gazeta online “Bota sot” në
fund të lajmeve të publikuara propozon lajme të sponsorizuara nga faqe të tjera. Kurse “Zëri” gjatë
leximit të lajmeve, në fund të ekranit shfaq propozime të shkrimeve të ndryshme të sponsorizuara.
(shih: https://www.epokaere.com/; https://zeri.info/; https://www.botasot.info/)

Figura 3. Reklamimi i lajmeve të sponsorizuara

Përveç reklamimit të sponsorëve në ballinë, në portale reklamat vendosen edhe në fillim, në fund
dhe në mes të lajmeve, varësisht nga zgjedhja dhe formati i portalit. P.sh. “Klan Kosova” në faqen
e portalit shfaq lajme në fillim dhe në fund të lajmeve, ndërsa “Zëri” vendosë reklama edhe në mes
të lajmit, përkatësisht nën titull, para kreut të lajmit: (shih: https://zeri.info/) dhe (shih:
https://klankosova.tv/).

Figura 4. Reklamimi në fillim, në fund dhe në mes të lajmit

5.1.4 Gazetaria qytetare

Me zhvillimin e teknologjisë dhe me mundësitë që ka ofruar interneti, sot qytetarët janë shumë
aktiv dhe kanë më shumë mundësi në shpërndarjen e lajmeve, komentimin dhe vlerësimin e tyre.
Prandaj, me zhvillimin e internetit gazetaria qytetare ka arritur një dimension tjetër të zhvillimit të
saj. Drejtuesit e portaleve përfaqësuese në këtë hulumtim kanë pranuar që i marrin shumë parasysh
14

lajmet apo informatat e dërguara nga qytetarët, me ç’rast edhe i trajtojnë. Portali “RTV21” ka
pohuar se brenda javës rreth 4 lajme publikohen mbi motivet që vetë lexuesit i kanë dërguar. Portali
“Klan Kosova” ka treguar se çdo ditë pranon informacione nga qytetarët në lidhje më problemet
me rrugë, kanalizime etj. Ndërsa gazeta online “Zëri” specifikon se çdo 55 minuta të ditës redaksia
e tyre pranon lajme nga vetë qytetarët.
Sa i përket komenteve të lexuesve të lajmeve në rrjetet sociale, portalet përfaqësuese kanë treguar
se i përcjellin dhe ndërhyjnë në largimin e tyre vetëm në rastet kur ka ofendime apo kërcënime nga
ana e komentuesve. Portalet “RTV21” dhe “Zëri” kanë treguar se përdorin formën automatike që
interneti ofron në klasifikimin e komenteve fyese, ndërsa portali “Sinjali” ka deklaruar se i lë të
gjitha komentet.

5.1.5 Shkeljet e etikës në portale

Gazetaria e mirëfilltë kërkon saktësi, paanshmëri dhe besueshmëri. Në të kundërtën, kur nga
informimi lajmet kthehen në mashtrime apo ofendime, atëherë bëhet edhe shkelja e etikës së
gazetarisë dhe sigurisht se kjo nuk mund të cilësohet si profesionale. Në mediat online kosovare
ka numër të konsiderueshëm të lajmeve ku ka gabime drejtshkrimore (rastet kur përjashtohen
mundësitë e gabimeve teknike), ka mjaft raste ku titujt janë mashtrues, d.m.th. teksti i lajmit nuk
e mbështetë me fakte dhe citime atë se çka titulli paralajmëron. Pra, ka mjaft raste ku ka shkelje të
etikës në portale. Në vazhdim të këtij seksioni do të shtjellohen disa shembuj nga gabimet,
mashtrimet dhe shkeljet e etikës në portalet kosovare.

5.1.5.1 Gabime gramatikore dhe të drejtshkrimit

Kodi i Etikës së Gazetarit, i hartuar nga ekspertët e fushës Lutfi Dervishi, Mark Marku dhe Aidan
White, në pikën e tetëmbëdhjetë të tij thekson se:

“Gazetarët duhet të respektojnë dhe t’u përmbahen me kujdes rregullave të gjuhës shqipe.
Përdorimi i fjalëve të huaja duhet shmangur, përveçse për qartësi kuptimi apo kur është i
përshtatshëm në raportimin e drejtpërdrejtë.”(shih: http://kshm.al/kodi-i-etikes-se-gazetarit/)
Në shembujt e mëposhtëm do të ilustrohen disa nga gabimet gramatikore dhe drejtshkrimore që
mund të hasen shpesh në mediat online në Kosovë.

Figura 5. Mospërputhje në njëjës-shumës mes foljes dhe emrit

Siç shihet në shembujt e ilustruar në figurën 5, ka mospërputhje në numër mes emrit dhe foljes.
Në një lajm të publikuar nga gazeta online “Zëri”, në titull është përdorur shkurtesa SHBA për
emërtimin e plotë: Shtetet e Bashkuara të Amerikës, mirëpo në vazhdim të fjalisë është vazhduar
të përdoret folja në vetën e tretë, numri shumës, ndonëse i referohet numrit njëjës të shkurtesës.
(shih: https://zeri.info/bota/119663/trump-ben-dicka-qe-shba-te-se-kane-bere-nga-viti-1979/)
Mopërputhje të numrit ka edhe në shembullin tjetër, ku titulli i lajmit të shpërndarë nga “Klan
Kosova” në Facebook, gjegjësisht i marrë nga portali “prive.al”. Folja “marrin” (veta e tretë, numri
shumës) i referohet numrit njëjës të emrit “çifti”. Në këtë rast ka mospërputhje gramatikore dhe

drejtshkrimore dhe folja më tepër i referohet konotacionit se çifti përbëhet nga dy persona. Në
versionin e publikuar nga “prive.al” titulli i lajmit është: “Në prag të festave të fundvitit,Gili dhe
Iliri marrin rrugën për…?! (FOTO)”. (shih: http://prive.al/ne-prag-te-festave-te-fundvititgili-dheiliri-marrin-rrugen-per/).
 Shembull tjetër:

Figura 6. Gabime gramatikore në zgjedhimin e foljes dhe lakimin e emrit

Figura 6 ilustron shembuj nga portali “Telegrafi” dhe gazeta online “Zëri” ku shihet se ka gabime
gramatikore në tituj. Në rastin e parë ka gabim në zgjedhimin e foljes “përgatit”, ku saktë do të
duhej të ishte e zgjedhuar në vetën e tretë njëjës: përgatitet. (shih: https://telegrafi.com/turqiapergatit-per-te-pritur-80-mije-refugjate/).
Kurse në rastin e dytë gabimi qëndron te lakimi i emrit në rasa, ku saktë do të duhej të ishte në
rasën dhanore, përkatësisht: mbretëreshës. Përveç asaj, gabimi tjetër është edhe te përdorimi i
shenjave të pikësimit, gjegjësisht shenjës “dy pika”, që nuk përshtatet në këtë rast, në këtë lloj
formulimi.

(shih:

https://zeri.info/showbiz/121082/duartrokitjet-e-fundit-keshtu-iu-dha-

lamtumira-e-fundit-mbreteresha-e-muzikes-rome-foto/).

5.1.5.2 Tituj të paqartë, të pakuptimtë

Titujt duhet të jenë të shkurtër, tërheqës dhe të ngjallin kuriozitetin e lexuesve. Megjithatë duhet
pasur kujdes që gjatë tendencës për mister të mos i humb kuptimi logjik.

Figura 7. Tituj të paqartë

Siç shihet në shembujt e mësipërm të shpërndarë nga “Klan Kosova” në Facebook, të marrë nga
portalet “klankosova.tv” dhe “prive.al”, ka gabime në kohezion të titullit në shembullin e parë dhe
zgjedhjen e fjalëve të duhura në shembullin e dytë.
Në shembullin e parë, pjesa e dytë e fjalisë nuk sqarohet mjaftueshëm se për çfarë është fjala kur
thuhet se “rëndë fëmija 9 vjeç”. Titulli duhet të jetë i shkurtë dhe i qartë, por jo t’i mungojnë fjalët
që sqarojnë kuptimin kryesor, në këtë rast: gjendja shëndetësore. (shih: https://klankosova.tv/eperplas-makina-duke-shkuar-ne-shkolle-rende-femija-9-vjec/)

Sa i përket shembullit të dytë, ky gabim mund të jetë si pasojë e referimit të shpeshtë ndaj artistëve
apo figurave të njohura të skenës si “emër i njohur i skenës”. Megjithatë, artistit mund t’i referohet
si “emër i njohur i skenës” kur bëhet fjalë direkt për profesionin apo angazhimin e tij në skenë, por
jo edhe në rastin e tillë kur bëhet fjalë për vdekjen e një personi. Emri mund të “vdes” në kuptimin
të “shuhet” edhe kur ndërpritet veprimtaria në atë fushë, ndërsa në këtë rast vdes një person që
njihet në profesionin e këngëtares/it. Verzioni i publikuar në ueb-faqen e “prive.al” mbanë titullin:
“Vdes ‘Mbretëresha’ e muzikës rome, Esma Redzepova!” (shih: http://prive.al/vdes-emri-i-njohuri-skenes/).

5.1.5.3 Raportimi i rasteve për persona të akuzuar për vepra penale, nxitja dhe gjuha e
urrejtjes
Kodi i Mediave të Shkruara të Kosovës në rendin e parimeve etike përfshinë edhe nxitjen dhe
gjuhën e urrejtjes, si dhe raportimet për personat e akuzuar për vepra penale. Kodi thotë
se:“Shtypi, portalet dhe agjensitë e lajmeve do të bëjnë të gjitha që munden për të mos nxitur apo
ushqyer urrejtje dhe pabarazi...”

(shih: http://www.presscouncil-ks.org/wp-

content/uploads/2015/04/Press-Code-for-Kosovo_alb.pdf).
Ky kod gjithashtu thekson se: “Gazetat, portalet dhe agjencitë e lajmeve nuk do ta trajtojnë asnjë
individ si fajtor, para se një vendim i tillë të konfirmohet nga gjykata.”

(po aty

http://www.presscouncil-ks.org/wp-content/uploads/2015/04/Press-Code-for-Kosovo_alb.pdf).
Legjislatura kosovare përmban “Ligjin civil kundër shpifjes dhe fyerjes”, përkatësisht Ligji Nr.
02/L-65. Ky Ligj përkufizon fyerjen si “deklarimin, sjelljen, publikimin e deklaratës të drejtuar
ndaj një personi tjetër e cila është nënçmuese.”

(shih: http://presscouncil-ks.org/wp-

content/uploads/2015/04/Final-Version_Alb.pdf).
Në vazhdim figura 8 ilustron shembullin ku portali kosovar “Telegrafi” shkel dy parimet e
lartpërmendura të etikës dhe gjegjësisht shkel Ligjin Nr. 02/L-65.

Figura 8. Shembull i nxitjes dhe gjuhës së urrejtjes

Përdorimi i shprehjeve ofenduese dhe nxitja e urrejtjes, e sidomos në rastet kur janë të pavërtetuara
dhe të padënuara nga ana e organeve të drejtësisë, siç u shpjegua më lartë, janë shkelje e etikës
gazetareske. Në lajmin e publikuar nga portali “Telegrafi” shihet se në titull është përdorur
shprehje ofenduese “pervers” kundrejt një personi të dyshuar për ngacmim seksual, megjithatë
brenda lajmit nuk ka fakte se policia apo organet përgjegjëse e kanë dënuar personazhin në fjalë.
Përkundrazi, thuhet se policia është duke vazhduar hetimet. Shprehje të tilla pa fakte mbrojtëse
nxisin urrejtje tek audienca. Gazetarët janë për të informuar, raportuar, jo për të gjykuar! (shih:
https://telegrafi.com/momente-dramatike-taksisti-pervers-kapet-vajzen-e-re-video/)
Lajmi në fjalë është marrë nga portali anglez “Daily Mail” dhe është përkthyer e publikuar në
portalet kosovare. Megjithatë, në portalin anglez nuk përdoren shprehje ofenduese, lajmi vetëm
informon se një person 35 vjeҁar është arrestuar si i dyshuar për ngacmim seksual, megjithatë
thekson se hetimi për këtë rast ende vazhdon.

(shih:

https://www.google.com/amp/s/www.dailymail.co.uk/news/article-4033264/amp/Man-35arrested-suspicion-sexual-assault-video-taxi-driver-confronted-sobbing-woman-19-cabemerges.html).

 Shembull tjetër:

Figura 9. Ndryshimi i titujve alarmantë pas deklaratës së policisë

Në maj të vitit 2019 në rrjete sociale dhe portale u shpërnda lajmi se një burrë i veshur si grua ishte
i rrezikshëm me arsyetimin se i grabiste fëmijët dhe i helmonte ata, duke mos specifikuar nëse i
grabiste ata vetë apo gjësendet e tyre. Portalet kosovare bënë shkelje të dyfishtë të etikës në
gazetari. Së pari, ata nuk hezituan të publikonin fotografitë e personit në fjalë dhe të shpërndanin
lajmin si alarmant për dyshimin se ky person ishte vërtetë i rrezikshëm, pa e pritur raportin e
policisë dhe së dyti, nga këto lajme u nxit urrejtje te publiku për personin në fjalë. (shih:
https://www.botasot.info/kosova/1093934/alarmante-ky-burre-i-veshur-si-grua-po-i-grabitfemijet-ne-kosove/).
Mirëpo, titujt ndryshuan pasi policia deklaroi se personi në fjalë është një grua rome dhe nuk ka
rrezikë nga ajo e as nuk është e përfshirë në asnjë vjedhje. Po njësoj veproi edhe portali “Bota sot”,
i cili vetëm pas një ore ndryshoi titujt, pas deklaratës së policisë.

(shih:

https://www.botasot.info/aktuale-lajme/1093969/policia-flet-per-foton-me-te-komentuar-gjateoreve-te-fundit-zbulojne-nese-personi-eshte-grabites-femijesh/).

Megjithatë, ndonëse titujt u ndërruan dhe u mendua se gjithçka u sqarua, personi në fjalë sërish
pësoi për shkak të këtyre lajmeve. Për shkak të urrejtjes që ishte nxitur ndaj saj, gruaja rome u
sulmua fizikisht nga disa qytetarë (figura 10). (shih: https://www.koha.net/kronike/165745/disate-rinj-ne-lipjan-sulmojne-gruan-rome-njeri-e-rrezon-per-toke-me-grusht-pas-koke/) dhe (shih:
https://www.koha.net/kronike/166103/sulmohet-serish-gruaja-rome-tani-ne-ferizaj/).

Figura 10. Dëmi që erdhi si pasojë e raportimeve të pavërteta nga mediat online

5.1.5.4 Shprehja e opinioneve të gazetarit në lajm

Kodit i Etikës së Gazetarit dallon lajmin nga opinioni:
“Lajmi lidhet me informacionin e mbështetur nga fakte dhe të dhëna, ndërsa opinioni përmban
dhe shpreh ide, gjykime dhe vlerësime të gazetarëve, redaktorëve dhe botuesve.” (shih:
http://kshm.al/kodi-i-etikes-se-gazetarit/).
Megjithatë, derisa nuk është pjesë e rubrikës së opinionistëve, gazetari duhet të jetë i kujdesshëm
të mos shprehë gjykimet e tij kundrejt një çështjeje apo personi të caktuar. Gazetarët duhet të jenë
të paanshëm dhe të flasin me anë të fakteve dhe burimeve, jo të shprehin opinionet e tyre personale
derisa informojnë.

Figura 11. Shprehja e gjykimeve personale prapa rolit të gazetarit

Portali “Indeksonline” në shembullin e mësipërm bënë shkelje të etikës, gjegjësisht përdorë
shprehje që mund të konsiderohen fyese në komentet si “duket komplet plastike” dhe “me fytyrën
plastike që ajo ka” . Këto janë komente të nxjerra nga gjykimi personal i/e gazetarit/ës që ka
shkruar këtë lajm. Siç u sqarua më lartë, derisa nuk është rubrikë opinionesh dhe as nuk janë citime
të dikujt tjetër, gazetari nuk ka të drejtë që në emër të redaksisë apo portalit të shkruajë komente
të tilla, e që madje mund edhe të konsiderohen si ofenduese për personazhin e përfshirë në lajm.
(shih:

https://indeksonline.net/greta-e-quan-veten-te-thjeshte-por-ne-fytyre-duket-komplet-

plastike/)

 Shembull tjetër

Figura 12. Komente nga gjykimet personale të gazetarit/ës

Figura 12 ilustron një shembull tjetër të ngjashëm me atë paraprak, i nxjerrë nga i njëjti portal.
Sërish bëhet fjalë për shkelje të etikës nga ana e gazetarit/ës që shprehë gjykimin e tij/saj në
komentin “muskuj të cilët nuk duken edhe shumë femëror”. Ky është një gjykim personal i
gazetarit/ës ndaj asaj se çfarë duket femërore dhe çfarë jo. Kjo gjuhë e përdorur në të dy shembujt
i nxitë lexuesit të krijojnë të njëjtin opinion dhe të kenë qëndrim të njëjtë kundrejt personazheve
në lajm. (shih: https://indeksonline.net/geta-beqa-serish-me-fotografi-por-sa-femerore-po-juduket/).

5.1.5.5 Deformim i mesazhit të lajmit i shprehur në titull

Figura 13. Deformim i mesazhit të lajmit

Në shembullin e ilustruar në figurën 13 titulli aludon se përdoruesit e telefonit të mençur iPhone
kanë frikë nga kamera e këtij telefoni, ndoshta nga funksionimi i saj, nga “mençuria” apo kualiteti
i saj, madje çon imagjinatën deri në pikën që kjo kamerë ka diçka sekrete në funksionimin e saj.
Mirëpo, të gjitha këto bien në ujë kur lexohet lajmi i plotë dhe del të bëhet fjalë për një fobi të
quajtur “tripofobia”, e që kjo është një lloj sëmundje e njerëzve që kanë frikë nga rrathë apo vrima
të shumta afër njëra-tjetrës. Pra, frika ka të bëjë me dizajnin e jashtëm të kamerës dhe përfshinë
vetëm një masë të caktuar të përdoruesve, ndërsa titulli të bënë të mendosh së të gjithë përdoruesit
e këtij brendi po kanë frikë nga kamera, funksionimi i saj.

(shih:

https://www.gazetaexpress.com/kamera-e-iphone-te-ri-po-ngjall-frike-te-perdoruesit/).

5.1.5.6 Raportimi i aksidenteve dhe fatkeqësive- Publikimi i fotografive
Në Kodin e Etikës së Gazetarit thuhet qartë se: “Media duhet të mos sensacionalizojë raportimin
me foto eksplicite të katastrofave, aksidenteve apo dhunës që mund të fyejnë ndjenjat e të afërmve
të të prekurve si dhe ndjeshmërinë e publikut.” (http://kshm.al/kodi-i-etikes-se-gazetarit/)

Figura 14. Publikohen pamje të dhimbshme të prindërve me rastin e varrimit të policit Armend
Trena

Me rastin e vdekjes së dy pjesëtarëve të policisë së Kosovës, Armend Trena dhe Malësor Dashi,
portalet kosovare nuk kursyen pothuajse asgjë nga kjo fatkeqësi, publikuan tituj për lartësinë nga
kishin rënë të aksidentuarit, dhanë detaje të tepruara dhe jo të faktuara, madje publikuan edhe
pamje të dhimbshme të prindërve të të ndjerit Armend Trena në ceremoninë e varrimit të tij.
Portali “Gazeta Blic” me titullin: “E dhimbshme! Momenti kur babai i policit Armend Trena
shpërthen me lot në ceremoninë e lamtumirës”, publikon fotografi personale të babait të Armend
Trenës duke qarë. (shih: https://gazetablic.com/e-dhimbshme-momenti-kur-babai-policit-armendtrena-shperthen-lot-ne-ceremonine-e-lamtumires/).

26

Po njësoj veproi edhe portali “Bota sot” që publikoi fotografi të dhimbshme të prindërve të policit,
duke e theksuar me shkrimin: “Vdekja e tij ka prekur të gjithë, sidomos familjarët, për më shumë
shikoni fotot e tyre teksa i’a japin lamtumirën e fundit Armendit.”

(shih:

https://www.botasot.info/aktuale-lajme/885731/e-dhimbshme-prinderit-e-policit-armend-trenaduke-ia-dhene-lamtumiren-e-fundit-djalit-te-tyre/).

5.1.6 Transmetimet live

Në radhën e përparësive dhe inovacioneve që ka sjellë zhvillimi i teknologjisë dhe internetit, pa
dyshim se me rëndësi të veçantë është edhe transmetimi live në portale dhe rrjete sociale. Nga
portalet përfaqësuese, portalet “Sinjali” dhe “Bota sot” nuk bëjnë transmetime live asnjëherë.
Portalet e tjera përfaqësuese bëjnë transmetime live, qoftë në rrjete sociale si Facebook, qoftë në
ueb-faqen e tyre. Gazeta online “Epoka e re” bën transmetime live vetëm në raste të ndodhive të
jashtëzakonshme p.sh. ndonjë aksident të madh trafiku, ndonjë konferencë për media etj., kurse
“Zëri” bën transmetime live dy herë në ditë, qoftë të konferencave parlamentare, apo të ndodhive
të ndryshme nga politika. Ndërsa sa i përket portaleve të “Klan Kosovës” dhe “RTV21” numri i
transmetimeve live është më i madh. “Klan Kosova” transmeton live si ngjarjet e veçanta ditore
p.sh. aksidente, vrasje etj., por njëkohësisht transmetohen live në media online edhe edicionet e
lajmeve dhe emisionet televizive si: Zona e Debatit, Zona B, Info Magazina. Ndërsa “RTV21”
është më aktiv me transmetime live në Facebook, përkatësisht në faqen qendrore “RTV21” ku
gazetarët bëjnë transmetime live nga terreni për ngjarjet relevante, ndërsa lajmet qendrore përveç
televizionit, transmetohen live edhe në “RTV21 news”, si dhe emisionet e shoubizit transmetohen
live në “RTV21 showbiz”.

5.1.7 Rrjete sociale dhe aplikacionet

Pothuajse të gjitha portalet, përveç ueb-faqeve të tyre kryesore, posedojnë edhe faqet e tyre në
rrjete sociale si Facebook, Instagram, Twitter, Youtube etj. E disa nga portalet madje kanë edhe
aplikacionet e tyre në Apple dhe Android.

Nga portalet përfaqësuese të këtij hulumtimi, gazeta online “Sinjali” posedon faqe në Facebook,
Instgram dhe Youtube. Gazeta online “Zëri” për dallim nga “Sinjali”, përveç në Facebook,
Instagram dhe Youtube, posedon faqen e saj edhe në Twitter. “Epoka e re” dhe “Klan Kosova”
posedojnë llogari në Facebook, Twitter dhe Youtube. Ndërsa “RTV21” posedon faqen zyrtare në
Facebook, Instagram, Youtube, Twitter, si dhe aplikacionet e saja në Google Play dhe Apple.
Portalet publikojnë lajmet në ueb-faqet e tyre, ndërsa më pas i shpërndajnë ato në Facebook. Është
e vështirë të përcaktohet se ku është lexueshmëria më e lartë, në ueb-faqe apo në Facebook, për
shkak se përdoruesit janë të shumtë në të dyja anët.
5.1.8 Lajmet e nxjerra nga rrjetet sociale

Duke pasë parasysh se numri i përdoruesve të rrjeteve sociale ka ndryshuar shumë gazetarinë,
shpesh vihet në pyetje nëse kjo ka ndikuar në shtimin e aktivitetit të gazetarisë apo në përjashtimin
e gazetarëve në mes burimit të lajmit dhe marrësit. Si për akterët politikë, e më së shumti për
personazhet nga shoubizi, vërehet se shumica e lajmeve rreth aktiviteteve të tyre nxirren nga
publikimet e shkrimeve dhe fotografive nga vetë ata në rrjete sociale. Kjo i bie të jetë sikur
ripublikim, pra përsëritet publikimi i fotografive apo shkrimeve, por që cilësohen si lajme të reja.

Figura 15. Lajme të nxjerra nga publikimet e figurave të njohura në llogaritë e tyre në rrjete
sociale
(shih: https://zeri.info/; https://sinjali.com/; https://www.botasot.info/).

5.2 Analiza e rezultateve

Mediat online, përkatësisht portalet, kanë lexueshmëri të lartë nga qytetarë të moshave të
ndryshme. Megjithatë, “tregu” bën të veten dhe mbijetojnë vetëm ato portalet më aktive dhe më të
besueshme. Për sa i përket aktivitetit të tyre, varet shumë edhe nga organizimi dhe qasja e
portaleve, nga spektri që ato përfshijnë. Kjo lidhet me vetë rezultatet e nxjerra, përkatësisht me
rezultatet e pasqyruara në figurën 1. Llojllojshmëria e rubrikave dhe spektri i gjerë i rajoneve
përfshirëse te portali “Bota sot” rezulton në numrin e lartë të lajmeve të publikuara brenda ditës.
Ky rezultat mund të lidhet edhe me faktin se sa gazetarë janë të angazhuar në publikimin e lajmeve.
Sa më shumë gazetarë të jenë të angazhuar në rubrika të ndryshme, atëherë mundësia e mbledhjes
së lajmeve dhe publikimit të tyre sigurisht se është shumë më e madhe.
Interesimi i qytetarëve është më i lartë në fushën e politikës, sportit dhe shoubizit. Rezultatet e tilla
tregojnë që audienca është mjaft e interesuar për ngjarjet politike, ndoshta edhe për shkak të
ngjarjeve të njëpasnjëshme në politikën vendore, si dhe për sportin dhe shoubizin që duket se
ngjallin interesim të madh tek audienca kosovare.
Gabimet drejtshkrimore dhe gramatikore në portale janë shpeshherë si pasojë e mungesës së
redaktimit te tyre nga ana e redaktorit. Pra, për dallim nga gazetat e shtypura ku lajmet
redaktoheshin e më pas botoheshin, sot për shkak të lehtësisë që ka sjellë interneti në publikimin
e shpejtë të lajmeve, ato publikohen nga gazetari edhe pa u redaktuar më parë në redaksi. Pastaj,
lufta për klikime, gara se kush është i pari në informim bën që shpeshherë të publikohen edhe
lajme të pavërtetuara, të pafaktuara. Rëndom ndodhë që të shkruhen lajme për figura të njohura pa
i intervistuar ata, pa deklaratën e tyre. Shpesh ndodhë që i njëjti gabim të përcillet nga portali në
portal për shkak të huazimit të lajmit nga njëri portal në tjetrin dhe ky huazim merret si i sigurt,
pra nuk kontrollohet vërtetësia e lajmit, vetëm ndryshohen disa fjalë brenda formulimit dhe
publikohet.
Transmetimet live të ngjarjeve të ndryshme të ditës, konferencave, e madje edhe emisioneve ka
rritur dukshëm klikueshmërinë e portaleve. Është shumë praktike për përdoruesit e teknologjisë të
përcjellin një transmetim të drejtpërdrejtë në telefonat e tyre të mençur, për shkak se mund t’i
përcjellin kudo, kurdo, si dhe njëkohësisht mund të komentojnë dhe të lexojnë komentet e të tjerëve

drejtpërdrejtë teksa zhvillohet ngjarja. Përparësi tjetër është edhe ҁasja në transmetimet live edhe
pasi të kenë përfunduar ato, ngase ato ruhen në faqet e portaleve për kohë të gjatë dhe janë lehtë
të ҁasshme kurdo nga shfletuesit e portalit.
Krahas transmetimeve live, arsye tejet e madhe e zhvillimit të portaleve është edhe fleksibiliteti që
ato ofrojnë në rrjete të ndryshme sociale. Portalet sot përshtaten me natyrën e mediumit, si dhe me
natyrën e shfletuesve. P.sh. në Facebook, përveç lajmit, në përshkrimin e publikimit gazetarët
shtojnë edhe komente që nxisin kuriozitetin e lexuesve. Në Instagram publikohen kryesisht lajme
nga shoubizi, për shkak të natyrës së tij dhe përdoruesit janë me shumicë të moshës rinore.
Mundësia e publikimit të “storieve” (historive) për 24 orë ka bërë që portalet në llogaritë e tyre në
Instagram t’i bëjnë reklamë vetes, përkatësisht lajmeve që publikojnë në profilin e tyre. Madje
tashmë mundësia e re ende më praktike ka bërë të mundshme që lexuesi direkt nga ajo storie me
vetëm një klikim të kalojë në faqen ku është publikuar lajmi i plotë. Ndërsa për sa i përket uebfaqeve, ato vazhdojnë të mbeten faqet kryesore ku publikohen të gjitha llojet e lajmeve për shkak
të varietetit të përdoruesve.

6

KONKLUZIONE DHE REKOMANDIME

Zhvillimi i teknologjisë dhe i internetit ka ndikuar shumë në ndryshimin e jetës së njeriut, e një
ndikim i tillë i madh vërehet edhe në botën e informimit, përkatësisht në zhvillimin e gazetarisë.
Interneti ka sjellë çdo informacion aq afër njeriut, sa me disa klikime mund të lexosh çkado dhe
kurdo.
Mediat tradicionale krahas kanaleve të tyre, qoftë në televizion apo në mediat e shkruara- gazeta,
kanë krijuar edhe faqet e tyre në internet duke u shndërruar në media online. Mirëpo,
fushëveprimtaria e tyre në internet dallon shumë nga ajo tradicionale, ngase interneti ka sjellë
karakteristikat e veta në gazetarinë e sotme.
Ky punim shtjelloi më në thellësi organizimin e portaleve sot, intensitetin e publikimeve të
portaleve, inovacionet e teknologjisë dhe internetit si transmetimi live, zhvillimi i gazetarisë
qytetare dhe marketingut. Gjithashtu shtjelloi edhe shkeljen e etikës në portale, duke e ilustruar
edhe me shembuj konkret të nxjerra nga portalet kosovare.
Në konkludim u nxorr se sa më shumë të ketë rubrika dhe shtrirje të spektrit të mbulimit të lajmeve,
aq më shumë rritet numri i lajmeve, e sa më aktiv që janë portalet, aq më shumë kanë shfletues të
tyre. Mesatarja e numrit të lajmeve të publikuara në portalet kosovare del të jetë rreth 8 lajme në
orë. Interesimi i lexuesve kryesisht është i përqendruar në rubrikat e politikës, sportit dhe shoubizit.
Portalet kosovare, përveç që kanë ueb-faqet e tyre kryesore, ato janë shumë fleksibile dhe janë
përshtatur edhe me natyrën e mediave të ndryshme sociale, duke ushqyer kështu edhe interesimin
e përdoruesve të tyre. Në mes tjerash, në ueb-faqe, në rrjete sociale apo në aplikacionet poseduese
të portaleve, është edhe mundësia e transmetimit live që është shumë i përshtatshëm për ta shikuar
dhe dëgjuar kudo dhe kurdo, gjithashtu i ofron audiencës edhe mundësinë e komentimit të
drejtpërdrejtë. Kjo duket të jetë atraktive dhe tërheqë numër të madh të përdoruesve për t’i
përcjellë.
Për sa i përket shkeljeve të etikës, një ndër arsyet kryesore është mungesa e redaktimit të lajmeve
para publikimit. Pastaj, huazimi nga një portal në tjetrin bën që lajmet të publikohen pa u
verifikuar. Si përfundim del të jetë se sot ka mjaft shumë raste kur portalet kosovare bëjnë shkelje
të etikës. Rastet e mashtrimeve për klikime, paqartësia në tituj, nxitja dhe përdorimi i gjuhës së

urrejtjes, shfrytëzimi i rastit nga dhimbja e dikujt dhe publikimi i fotografive personale, trajtimi i
personave si fajtor pa vendim të organeve të drejtësisë etj., janë disa nga shembujt që u nxorën nga
portalet kosovare dhe u trajtuan në këtë punim.
Për studimet e ardhshme rekomandohet të bëhet një analizë më e thellë e transmetimeve live në
mediat online. Duke qenë se është mundësi e re në shfrytëzim, atëherë duket se ka nevojë të
analizohet ndikimi i transmetimeve live në rritjen e klikimeve, përshtypjen e qytetarëve për këto
transmetime, cilat transmetime live zgjojnë më shumë kurreshtjen e lexuesve dhe cilat mund të
jenë anët negative të këtyre transmetimeve.

